
67

In sostanza ô l'ëa ô fô di brûschi rotti,

De fêugge e rammi in sciö terren sbattûi,

Confûso a quello de sampæ, di botti,

De tombæle, di sâti, di ûrli e lûi,

E de fischi e de crii non interrotti,

Ch’ëan comme omaggi e specie de salûi

A Colombo de mille differenti

Quadrupedi, quadrumani e serpenti.


68

L’ëa uña mâveggia vedde tûtti ûnii

A Colombo de scorta per cammin

Co-i animali ciù sarvæghi e ardii

I ciù deboli, timidi e piccin,

Quelli ch’ëan de peî rustego vestii

Con quelli de peî ùmeo e soprafin,

E quelli che in atr’ôa e in atra tæra

Son fra de lô perpetuamente in guæra:


69

I jaguar se veddeivan là fra quelli

Ch’en ciù pericolosi e meno queti,

Che han a pelle a disegni coscì belli,

Che servan ne-i salotti pe tappeti

Con quelli che han peî fin pe fâ i cappelli,

Cioè ô guillin e ô viscaccia fra i mansueti;

Co-a vorpe tricolore ô lô cô d’öu,

L’orso gianco e ô scoiatto de cô möu.


70

E in compagnia veddeivi con l’amôsa

Larigua che a se porta i so piccin

Ne-a stacca naturale, e co-a marmosa

Che a-i porta appeisi ä côa co-i so coddin,

O grosso lamma, l’alce vigorosa,

Co-ô feo coguar ô timido ermellin,

E da soda corazza ô tatua armôu

Cö quinquilla peloso e delicôu.

